
АННОТАЦИЯ 

Жаҳон халқларини ўзига хос миллий қиёфасини, маданиятини акс эттирувчи этник 
жиҳатлари бўлиши табиий. Зеро, ҳеч бир миллат бошқа бир миллат билан бир хил эмас. 
Улар моддий ва маънавий маданиятда намоён бўлади. Амалий санъат ва миллий 
ҳунармандчилик худуд аҳолисининг келиб чиқиши, иқтисодий имкониятлари, ҳўжалиги, 
диний тасаввурлари, маънавий дунёқараши маҳсули бўлиб, улар орасида аёлларнинг 
тақинчоқ ва безаклари ўзбек халқи тарихида муҳим ўринга эга бўлди. Мақолада ўзбек 
аёлларининг анъанавий тақинчоқлари, уларнинг тарихий этнографик тахлили баён этилади. 
Тақинчоқлар ўзбек халқи тарихи, маданияти, урф-одат ва анъаналарини ўзида акс эттира 
олади. 

Калит сўзлар. Тақинчоқ, заргарлик мактаблари, ойбалдоқ, қозиқ сирға, Муҳаммади, 
ойнадор, махак, сепоча, панчпоча, қашқар балдоқ. 

ЭТНОЛОКАЛЬНЫЕ ОСОБЕННОСТИ В ЮВЕЛИРНЫХ ИЗДЕЛИЯХ 
(На примере женских традиционных украшений Ферганской долины) 

 
АННОТАЦИЯ 

Для народов мира естественно иметь этнические аспекты, отражающие их 
уникальный национальный облик, культуру. В конце концов, ни одна нация не похожа на 
другую. Они проявляются в материальной и духовной культуре. Прикладное искусство и 
национальные ремесла были продуктом происхождения, экономических возможностей, 
религиозного видения, духовного мировоззрения населения региона, среди которых женские 
украшения заняли важное место в истории узбекского народа. В статье рассказывается о 
традиционных украшениях узбекских женщин и их историко-этнографическом наследии. 

Ювелирные изделия могут отражать историю, культуру, обычаи и предания узбекского 
народа. 

Ключевые слова. Ювелирные изделия, ювелирные школы, ойбалдоқ, серги қозиқ, 
Муҳаммади, ойнадор, махак, сепоча, панчпоча, Кашгарский серги. 

 
Yayra R.Turaboeva, 

Senior lecturer of the Andijan agriculture and agrotechnologies Institute,  
doctoral student of the Andijan State University 

 
ETHNO-LOCAL FEATURES IN JEWELRY 

(On the example of the Fergana Valley women's traditional jewelry) 
 

ABSTRACT 
It is natural for World peoples to have ethnic aspects that reflect their unique national image, 

culture. After all, no nation is the same as another. They are manifested in material and spiritual 
culture. Applied Arts and national crafts were the product of the origin, economic opportunities, 
oxen, religious imagination, spiritual worldview of the population of khudud, among which 
women's jewelry and ornaments gained an important place in the history of the Uzbek people. The 
article describes the traditional jewelry of Uzbek women, their historical ethnographic throne. 
Jewelry can reflect the history, culture, traditions and traditions of the Uzbek people. 

Index Terms: Jewelry, jewelry schools, Moonshine, pile earrings, Muhammadi, mirror, 
mahak, sepocha, panchpocha, kashqar baldoq 

 
1. Долзарблиги: 
Анъанавий заргарлик буюмлари халқ ижодида ва умуман ўзбек халқи маданиятида 

муҳим ўрин тутади. Заргарлик буюмлари одатда этнография ва декоратив санъат соҳаси 
обьектларидан биридир. Ўзбек аёллари анъанавий заргарлик буюмларининг умумий, локал 
хусусиятлари, семантикаси, тақинчоқлар билан боғлиқ урф-одат ва анъаналарни илмий 
ўрганиш ўзбек маданияти тарихини ўрганишда муҳим ўрин тутади. 

Шу ўринда табиий савол, тақинчоқ ўзи нима? Нималар тақинчоқ бўла олади? Ўзбек 
тилининг этимологик луғатида тақинчоқ бу –қулоқ, бўйин, бармоққа тақиладиган безак 
буюми бўлиб, ушбу сўз ўзбек тилида “биркит” маъносини англатувчи “тақ” феълига “-(и)н” 
қўшимчасини қўшиб ясалган отдан кичрайтириш маъносини ифодаловчи “-чақ” қўшимчаси 
билан ҳосил қилинган: “тақ” “-ин”(тақин) + “-чақ” яъни “тақинчақ”[1, Б 326.] маъносини 
билдиради. Узоқ йиллик этник аралашув, тил шеваларидаги ўзгаришлар сабаб ушбу сўзнинг 
юмшоқ шакли, яъни, “тақинчоқ” сўзи билан бойитилди. Тақинчоқлар заргарлик санъатида 
яратиладиган безак, зеб-зийнат буюмларига айтилади[2, 188 Б].  

2. Методлар ва ўрганилганлик даражаси: 
Аёллар тақинчоқлари этнография ва санъатшунослик фанларининг энг қизғин 

бахсларга сабаб бўлувчи тадқиқот объекларидан бири саналади. Шу боис ушбу мақолада бир 
қанча тадқиқот методаларидан фойдаланилди. Улар тарихий ретроспектив, тавсифий-қиёсий 
тахлил, тарихий семантик кабилар анъанавий аёллар тақинчоқларида акс этувчи семантик 
маъноларни тахлил қилишга ёрдам берди. 

Марказий Осиё халқлари этнографияси, хусусан, аёллар тақинчоқлари К.И.Антипина, 
М.В.Сазонова, Л.АЧвыр, Н.Г.Борозна ҳамда О.А.Сухарева[3] каби этнограф-тарихчилар 
асарларида у ёки бу шаклда учрайди. 

3. Тадқиқот натижалар: 
Тақинчоқларнинг пайдо бўлиши, тайёрланиши, шакли, вазифаси ўз даври 

кишиларининг турмуш шароити, миллий хусусиятлари, диний қарашлари, ижтимоий 
мавқейи, иқтисодий имкониятлари ва бошқа халқлар билан маданий алоқалари таъсир 
кўрсатган. 

Фарғона водийси аёллари тақинчоқлар, безак-ашёлари ва зеб-зийнат буюмлари этник-
локал хусусиятлари, турлари, тайёрлаш услублари махсус мактаблари (Қўқон, Андижон, 
Наманган, Марғилон) билан машҳур бўлган. Бу анъана узоқ йиллар давомида сақланиб 
келинди.  

Кийим-кечак ва тақинчоқлар ўзбек халқи этник тарихи билан узвий боғлиқ бўлиб, у 
алоҳида белгилари билан ажралиб туради. Тақинчоқлар айнан этнос тарихига бориб 
тақаладиган анъаналар, ижтимоий муносабатлар, дин ва эстетик шаклларнинг бир қанча 
унсурларини ўзида ифодалайди.  

XIX аср охири ва XX асрларда Фарғона водийси ҳунармандчилигида заргарлик 
санъати Самарқанд, Бухоро, Хива заргарлик мактабларидан фарқ қилади, у нисбатан анча 
тараққий этган эди[4]. Водий заргарлик буюмлари нозик дид эгаларини ҳам ҳайратда 
қолдирадиган даражада мукаммал ишланган. Зеб-зийнатларда ўйма, чекма, шабака, қадама 
каби техникаларидан унумли фойдаланган. Фарғона мактаби учун аёллар тақинчоқларидан 
“соч попук”, “қашқар балдоқ”, “ой балдоқ”, “уй сирға”, “ҳалқаи ғўза” “ҳалқаи беш оёқ” ва 
бошқа бежирим, ҳашаматли тақинчоқлар бўлган. Улар нафақат Марказий Осиёда, балки, 
бутун жаҳонган машҳур бўлган.  

Водий заргарлик буюмлари орасида кичик фарқлар бўлса ҳам, уларни ишлаб чиқариш 
жойини осонгина аниқлиш мумкин бўлган. Шаҳарларга турли худудлардан савдо 
маҳсулотлари олиб келинган. Ички бозорлардаги ўзаро рақобат заргар усталарнинг янги 
техник услубларни ўрганишга,  ўз санъат мактабларини яратишга ундаган. 

Баъзи тақинчоқлар аёлларнинг қайси қишлоқ ёки қайси миллатга мансуб эканлигини 
кўрсатиб берган. Масалан зираклар ичида “ойбалдоқ” “қозиқ сирға” ўзбек ва қирғизларда, 
“Муҳаммади”, “ойнадор”, “махак”, “сепоча”, “панчпоча” [5, 17 С.]каби сирғалар тожик 
аёллари орасида урф бўлган бўлса, “қашқар балдоқ” қашқарлик уйғурлар орасида кўп 
учраган. Тақинчоқларни аёллар асосан тўй ҳашамларда ва байрамларда таққан. Кундалик 
шароитда аёллар арзон, қулай тақинчоқларни тақиб юрган.  

Тақинчоқлардаги этник фарқлар, ушбу жамоа анъаналарини, уста заргарнинг касб 
сирларини намоён этади. Водийда истиқомат қилувчи этнослар ҳам ўз заргарлик 
мактабларига эга бўлган. Хусусан, тожик аёллари зираклари ўзбек аёллари тақинчоқларидан 
фарқ қилган. Бу ҳақида элшунос Л.А.Чвырьнинг хулосалари ўринли[6, 128 С].  

Ўзбекистонда заргарлар ҳар бир худуд учун мос бўлган зеб-зийнатларни ишлаб 
чиқилган ва у айнан шу худуд анъаналарини такрорлаган. Шу боис тақинчоқлар маҳаллий 
аҳоли эстетик дидини кўрсатиб берган. 

Водий заргарлик мактаблари XIX аср охири ХХ аср бошларида бой безак шакллари, 
мураккаб дизайнга эга бўлган. Зийнат буюмлари ҳунар эгаларининг маҳорати, давр 
иқтисодий ва ижтимоий шарт-шароитлари, маъдан тошларга ишлов бериш техникаси билан 
фарқланиб, улар давр санъатининг услубий хусусиятларини ҳам намоён этди.  

XIX асрга келиб Бухоро, Тошкент, Қўқон, Самарқанд, Хива, Қарши, Шаҳрисабз, 
Китоб шаҳарлари заргарликнинг энг йирик марказлари эди. Аёллар тақинчоқлари шакл ва 
базаклари билан ажралиб турган, ўша жой учун хос бўлган умумий хусусиятларга эга 
буюмларни ишлаб чиқарган[7, 146 С]. Қўқонда ҳунармандчилик мазмунан бой ва серқирра 
безак анъаналарини ўзида мужассамлаштирди. Улар ичида заргарлик ҳунари алоҳида 
ажралиб турган[8, 100 Б.]. 

XX асрга келиб, водий заргар усталари қимматли металларни ишлатмаса ҳам турли 
йўллар билан маҳмсулотларда қимматбаҳо буюм таасуротини пайдо қилувчи безак 
услубларини яратган. Кумуш безакларига юпқа тилла суви югуртирилган, арзон тош кўзлар 
қўйилган, кўпинча рангли шишалар ҳам ўрнатилган. Безакларнинг қиёфаси анъанавий шакл, 
замонавий дизайн муҳитини шакллантирган. Ҳар бир минтақада тақинчоқларни базатишнинг 
ўз усуллари бўлиб, заргарлар у ёки бу ашёни афзал кўрган, талабга қараб ишлаган. Масалан, 
Бухоро заргарлари қимматбаҳо тошларни –турмалин, лаъл, ёқут, бериллл, феруза, дарё 
марваридларини афзал кўрган. Тошкент заргарлари ХХ асрнинг бошларида рангли шишалар 
қадалган зеб зийнат буюмларининг бутун бошли тўпламини ишлаб чиққан. Улар жумласига 

тиллақош, ойнадор зираклар, гажак, анор шаклидаги катта тошли башанг зебигардон, 
билагузук ва салмоқли қўштуморлар киради[9, 62 Б]. Фарғона водийси аёллари орасида урф 
бўлган тақинчоқлардан бири гажак эди. У бош чаккасига, қулоқ ёнига тақилган. Гажакнинг 
Тошкент, Фарғона водийсида бодом шаклидаги, Бухоро Самарқанд вилоятида қўшгажжак, 
яъни яримой, бодомбарги каби турлари бўлган[10, 11 Б].  

Водий аёллари ҳам тақинчоқларга нисбатан талабчан, хонадон анъаналарини давом 
эттирувчи, гўзал дидли бўлган. Аёллар тақинчоқларининг турли туман номлар билан 
аталгани, уларнинг ёшига қараб тақинчоқ танлагани, бой хонадон вакиларининг бир бутун 
тақинчоқ жамланмасига эга бўлганлиги водий аёлларининг тақинчоқларга шу қадар завқу-
шавқ билан боғланганлигидан далолатдир.  

В.Наливкин Қўқон хонлари ўзларининг моддий эҳтиёжларини қондириш ва 
фавқулодда вазиятларда хон хазинасини тўлдириш учун аҳолига ноодатий солиқлар солгани 
ҳақида ёзади. Улар ичида “тилла пули”, “мис пули”, “улов пули”[11, 167 С] каби солиқлар 
бор. Бундай солиқ турлари Қўқон хонлигида тез-тез такрорланиб турган ва “мис пули” деб 
номланган солиқлар хон саройига янги артирелия қуроллари сотиб олиш ёки бошқа 
ҳаражатларга сарфланган.  

XIX аср охири ва ХХ аср бошларида Фарғона водийси аҳолиси маданий-маиший 
турмушида тақинчоқларни тақиб юриш анъанавий кийимларнинг бир қисми сифатида қабул 
қилинган. ХХ аср иккинчи ярмига келиб тақинчоқларда диний, иримчилик кайфияти 
йўқолиб, фақат безак ашёси бўлиб қолди. Бу даврда кўплаб этнослар билан аралаш 
яшайдиган ўзбеклар бошқа халқ тақинчоқларидаги безакларни қабул қилади ва аксинча, 
холатлар ҳам бўлди.  

 Қадимдан Фарғона водийси деҳқон ва чорвадор ҳўжаликлари водий этнослари 
ўртасидаги этномулоқот, этномаданият маскани эди, бу ҳолат аёллар тақинчоқларининг 
шакл, безакларини ҳам ўзгартириб юборди. Хусусан, бир томондан Шарқий Туркистоннинг 
Қашқар вилоятидан келган уйғурлар ўзлари билан олиб келган “қашқар балдоқлар”и [12] 
Фарғона водийси бўйлаб кенг ёйилган бўлса, яна бир томондан водий ҳунармандлари ясаган 
маҳаллий тақинчоқлар Хитой ўлкаларигача етиб борди. Фарғона водийсида яшовчи уйғур 
аёлларининг энг машҳур тақинчоқлари “қашқарча балдоқ”, “қашқар зирак” ҳисобланган. Бу 
зираклар водий аёллари орасида уйғурлар кўчиб келмасидан олдин ҳам машҳур эди. Унинг 
услуби Қўқон заргарлари услубига яқин бўлган[13]. XX асрнинг 20 – 40 йилларида “қашқар 
балдоқ” нафақат Фарғона водийсида, балки бутун Ўзбекистонда кенг оммалашди. Агар ХIХ 
асрда заргар усталар  аёллар зиракларини асосан кумушдан тайёрланган бўлса, XX асрга 
келиб улар кўпроқ олтиндан фойдаланишга ўтди. 

 
 
 
 
 
 
 
 
 
 
 
 
 
 
 
 
 
 

1-расм. Қашқар балдоқ. XIX аср. 
Фарғона. Панжарадан иборат ярим доира 
шаклидаги пластинка билан безатилган 

узук. 

2-расм.Қашқар балдоқнинг XX асрда 
ишланган  шакли. Олтин. Андижон. 

  Водий аёллари орасида қизил кўзли узук ва зираклар харидоргир зийнат буюми 
бўлган. Қизил ранг аёллар учун жўшқинлик, ёшлик, нафосат ҳамда жўшқин қон рамзи 
саналган. Шу боис қизил рангли тақинчоқларни ёш аёл ва қизлар таққан. Феруза ва оқ шиша 
кўзли тақинчоқлар ёши катталар учун маъқул келган. Аёллар билагузукларни жуфт ҳолатда 
тақишни маъқул кўрган.  

Шуни таъкидлаш керакки, ХХ асрнинг иккинчи ярмига келиб аёлларнинг зеб-
зийнатга қизиқишлари ва уларни ардоқлашлари орқали аёллар орасида тақинчоқларнинг 
тошлари ва металл номи билан боғлиқ аёллар исмлари ҳам пайдо бўла бошлади. Масалан, 
Олтиной, Гавхарой, Маржона, Ёқутхон, Феруза, Кумуш, Забаржат, Тиллахон, Дурдона ва 
бошқа яна шу каби аёллар исмлари бевосита уларнинг қадрли ашёсига нисбатан нақадар 
боғланиб қолганликларини кўрсатади[14]. 

Фарғона водийси барча шаҳар ва қишлоқларида ҳунармандчиликнинг ривожи бир хил 
бўлган бўлса-да, ишлаб чиқариш ўзининг айрим хусусиятлари, яъни маҳсулотнинг тури, 
сифати билан ажралиб турган. Қўқон шаҳри заргарлик ва қоғоз ишлаб чиқаришда, Шаҳрихон 
ва Чуст тикувчилик ҳамда темирга ишлов беришда, Андижон эса ипак газламалари билан 
шуҳрат топган[15, 83 Б]. Ҳунармандчилик учун зарур бўлган хомашёлар хонлик худуди ва 
четдан харид қилинган. Асосий хомашёлардан бири бўлган олтин Сирдарёнинг юқори 
оқимидан, тадқиқотчи В.Вельяминов-Зерновнинг маълумотларига қараганда, Қонсув 
дарёсидан олинган[16,124С]. Косонсойдан, Қоратоғнинг шимолидаги Кукрев дарёсидан, 
Чирчиқ дарёси бўйларидан, Бурчмулла ёнидан, Чотқол дарёсининг юқори оқимидан ҳам 
олтин қазиб олинган[17, 345,346 С]. Шуни айтиб ўтиш керакки, ер ости бойликларини қазиб 
чиқариш усуллари жуда содда ва кам ривожланган бўлиб, эҳтиёжни талаб даражасида 
қондира олмаган. Шунинг учун ҳам аксарият металлар Россиядан олиб келинган. 

4. Хулоса ва таклифлар.  
XIX – ХХ асрлар Ўзбекистон анъанавий заргарлик санъатининг олтин даври бўлди. Бу 

даврда аёлларнинг тақинчоқ маҳсулотларига нисбатан талаби ортди, бетакрор, рақобатга 
бемалол бардош бера оладиган амалий санъат наъмуналари яратилди. Фарғона водийси 
аҳолиси, айниқса, ўзбек аёллари тақинчоқларни шунчаки безак ашёси ёки кийим-кечак 
компоненти деб тушунмаган, хотин-қизлар заргарлик маҳсулотларини оилавий мерос, инс-
жинслардан сақловчи тумор, ижтимоий мавқе ҳамда бойлик рамзи деб қадрлашган. Шу боис 
ҳам баъзи тақинчоқлар бир неча юз йиллар давомида авлодларда сақланиб келди. Хатто 
аёллар ўз исмларини шу тақинчоқ метали ёки тоши номи билан атай бошлашган.  

Ушбулардан келиб чиқиб, ўзбек аёлларининг анъанавий тақинчоқларини қайта 
жонлантириш, унутилган маданият дурдоналарини жаҳон оммасига намоён этиш бу борада 
илмий тадқиқот ишларини кенгайтиришни таклиф этамиз. 

